
Aftur í ár miseydnaðist summarið hjá flestu sjófuglunum.

Aftur í ár miseydnaðist summarið hjá flestu sjófuglunum. Ringast gekst hjá teimum, 
sum bert liva av nebbasild og yngli uppi í sjónum; ternuni, lundanum og rituni. Hesir 
fuglar fingu at kalla ongar pisur undan, og lundin rýmdi frá eggunum. Hetta er annað 
árið á  rað,  at  lundin er  rýmdur frá  eggunum og 6.  árið  á  rað,  har  ongin lundi  er 
fleygaður í Skúvoy. So galið hevur ikki verið fyrr, og hetta bendir á stórar broytingar í 
sjónum nær landi, tí hesir fuglar fara ikki langt eftir føðini til pisurnar. Súlan, sum 
kann taka størri fisk, t.d. seið, sild og makrel og eisini kann flúgva langt eftir føðini, 
hevur harafturímóti klárað seg væl.

Sjófuglurin tekur sína føði úr sjónum, og hann er tí ein týðandi partur av vistskipanini 
í havinum. Um tvær milliónir pør av sjófugli eiga her, so nógvur fiskur skal til fyri at føða 
fuglin. Serliga tá ið pisurnar eru komnar út, hava teir gomlu fuglarnir úr at gera fyri at finna 
fiskayngul til pisurnar, tí fáa tær ikki mat hvønn dag, so doyggja tær í hungri. 

Endamálið  við  sjófuglakanningunum  er  at  fáa  langar  tíðarseriur,  sum  kunnu 
samanberast við broytingar í havinum, og ein stórur partur av kanningunum fara fram 
í Høvdanum á Skúvoynni. Her verða bæði lomvigi, rita og havhestur tald á hvørjum 
ári, og tvey sjálvvirkandi fototól taka myndir alt summarið..

Síðani  1972  er  lomvigin  taldur  á  hvørjari  spíld  sær  eina  ferð  um  árið  (1975 
undantikið), og síðani 1988 er skrásett, hvussu nógvar ritupisur eru komnar undan fyri 
hvørt reiður.

Í 2001 varð eitt lítið hús sett upp Norðuri á Dal, so til ber at kika út í Høvdan úr 
húsinum. Hetta hevur gjørt tað lættari at telja lomvigan og eisini gjørt tað møguligt at 

fara undir neyvari teljingar av ritunum og havhestunum. Talið av ritum, ritureiðrum 
og ungum er tí skrásett síðani 2001 og somuleiðis havhestarnir, havhestareiðrini og 
ungarnir. 

Lundin verður  kannaður í Byrgisbakka, sum er  stutt  norðan fyri  bygdina.  Hendan 
kanningin  byrjaði  í  1991,  eftir  at  nógvar  deyðar  pisur  vórðu funnar.  Í  2005 varð 
kanningin  tikin  upp  aftur,  og  fylgt  verður  við  gongdini  við  sjálvvirkandi 
videoupptøkum. 

Lomvigi  í  Høvdanum á Skúvoynni  frá  1972-2011.  Lomvigin  hevur  verið  taldur  í 
Høvdanum síðani 1972 (1975 undantikið) og sum sæst, so var ein stór minking til 
1990, men síðani hevur hann ment seg eitt sindur aftur, hóast tey seinastu tvey árini 
vísa eina afturgongd.

Rita

Myndin vísir, hvussu nógvir rituungar eru komnir undan fyri hvørt reiður í Høvdanum 
á Skúvoynni síðani 1982. Ongar teljingar eru frá 1983-1985 og í 1987. Sum sæst, 
hava tað verið sera stór sveiggj í, hvussu nógv er komið undan, og støðan er versnað 
nógv seinastu árini. Ein glotti var í 2009, men í 2010 og 2011 var aftur heilt galið og 
allar pisurnar doyðu. Nógvar av pisunum, sum vórðu floygdar í 2009 vóru illa fyri, so 
har komu kanska ikki so nógvar undan kortini.

Síðani 2001 eru ritureiðrini eisini tald, og tað er áhugavert, at riturnar byggja færri 
reiður tey ringu árini.  Reiðrini verða bygd seinast í mai, so longu tá hava riturnar 
varhugan av, hvussu árið fer at roynast.

Havhestur

Talið á havhesti, reiðrum og floygdum havhestaungum hevur verið rættiliga støðugt 
seinastu 11 árini. 2007 royndist tó illa, og í ár minkaði talið av ungum niður í helvt, og 
ongantíð hava so fáir havhestar verið sum í summar.

Lundi
Lundin verður kannaður í Byrgisbakka, sum er stutt norðan fyri bygdina. Her verða 
royndir gjørdar við at hava eftirlit  við lundunum við vakmyndatólum, sum eru sett 
upp inni í  lundaholunum og uttanfyri.  Til  samans verða 16 reiður  kannað. Teldan 
verður sett upp seinast í apríl, tá lundin kemur, og tikin niður aftur, tá ið lundin fer av 
stað  aftur  fyrst  í  september.  Kannað  verður,  nær  lundarnir  koma,  nær  teir  verpa, 
hvussu nógvir verpa, hvussu nógvar pisur koma út, hvat pisurnar fáa at eta, hvussu 
nógv tær fáa, og hvussu nógvar verða floygdar.

Byrgisbakki í Skúvoy. Skýlið við telduni sæst til vinstru í myndini.

Hesar upptøkur eru sera áhugaverdar, og nógvar upplýsingar kunnu fáast burtur úr. 
Her sæst ein sildberi,  sum kemur við føði til  pisuna í 2005. Í 2010 og 2011 vóru 
lundar í øllum reiðrunum, men teir vurpu bara í ávikavist 7 og 8 reiðrum. Tað løgna 
var, at allir lundarnir rýmdu av eggunum, so ongar pisur komu út, og ongin sildberi er 
sæddur í lundalandinum hesi bæði seinastu árini.

Lundareiðrini 2. juli 2010. Tveir lundar eru inni, og 6 av teimum 7 eggunum síggjast. 
Í 2011 rýmdi lundin eisini frá eggunum.

Lundar fleygaðir í Skúvoy 1995-2011. Tann vánaliga støðan hjá lundanum sæst afur í 
lundaveiðini, sum er minkað burtur í onki.

Terna

Vit vita um 109 ternubøli,  sum ternur hava verið í seinastu 9 árini, men í summar 
sóust tær bert í 27 bølum.  Tær støðgaðu ógvuliga stutt, og bert í einum bøli komu 
pisur undan. Hetta var í Porkeri, har einar 40 floygdar ternupisur sóust.

Pør

Floygdar pisur

Eini 7500 pør av ternum eiga í Føroyum, men sum sæst á myndini, so eru sera fáar 
pisur komnar undan seinastu 9 árini.

Veiðan av grásúlum í Mykinesi vísir ikki nakra minking, men heldur ein vøkstur í talinum á 
ungum. 

Grásúlurnar í Mykineshólmi verða tiknar um náttina, og tá ið lýsir, verður øll veiðan 
tveitt niður á sjógv og tikin inn í ein bát, sum førir tær heim í bygdina. Her eru allar 
501 grásúlurnar tiknar inn í bátin. Harafturat vórðu 70 grásúlur tiknar á Flatadrangi. 

Niðurstøða
Aftan á nøkur góð fuglaár um aldarmótið, er tað gingið afturá hjá flestu sjófuglunum. 
Ringast hevur gingið hjá teimum fuglunum, sum liva av nebbasild og fiskayngli, sum 
teir taka ovarlaga í sjónum, ofta nær landi, millum oyggjarnar og inni á firðum. Hesir 
fuglar eru terna, rita, lundi, og partvíst eisini lomvigi og havhestur. Tað er áhugavert, 
at tað er ein líkheit í hesum úrslitum. Øll árini royndust illa, men 2007 var tað ringasta 
bæði hjá ritu, havhesti og lomviga,  meðan ein bati kom í 2009, sum so hvarv aftur í 
2010 og 2011. Hjá lundanum og fleygingamanninum hevur tó at kalla onki borið til 
síðani  2002.  Orsøkin  til  hesar  broytingar  er  broytingar  í  føðitilgondini,  og  arbeitt 
verður við at lýsa hesar betur.

Bergur Olsen
Havstovan

